
Loy canoniqve.


CEtte Dame que vous voyez icy doüée d’vne beauté
ſinguliere, & toute brillante de rayons qui luy couronnent
la teſte, repreſente la Loy Canonique. Elle
tient de la main droite vne Balance, en l’vn des Baſſins de laquelle
ſe voit vne Couronne, & en l’autre vn Calice reſplendiſſant ;
outre qu’elle porte en la main gauche vne Mitre ſur vn
Liure ouuert, & vn Miroir deuant elle. Toutes leſquelles choſes
jointes enſemble ſignifient, la Foy, la Iuſtice, la Dignité, la 
Science, la Sageſſe, l’illuſtre eſclat de gloire, & qui accompagnent
cette Loy, ſans laquelle il n’y auroit ny regle ny conduite
dans les plus importantes actions de la vie.

